
— 231 —







„Ai nona masi djoega maoe katain saia memaen?" kata Djambroet dengen moeka soenggoe.

„Biar mati nah, saia engga ada niatan boeat godahin!"

„Kaloe engga maoe godahin kanapa dari satadi-an engga djoega maoe brenti omongin segala perkara begitoean?"

„Na toe, soeka engga pertjaja orang poenja moeloet! Soeda katelandjoeran begini saia djadi maoe bitjara sadja dengen teroes-terang."

Bok-hiang awasken Djambroet dengen moeka njata ada merasa heran. Koetika itoe piaraannja Boen-san tida menonggoe sampe si gadis kaloearken perkatahan. Dengen bales mengintjer orang poenja paras, laloe ia berkata lagi:

„Apa nona taoe ba Koei-tjoan?"

Seperti kenah tersamber kilat Bok-hiang lantas toendoekin kapalanja. Ia poenja moeka lantas berobah djadi merah, samantara tida satoe perka-tahan ada kaloear dari moeloetnja.

„Ba Koei-tjoan itoe sekarang lagi kabingoengan seperti orang kehilangan boentoet. Samentar-mentar tida brentinja dia seboet nona poenja na-ma! dia maoe soereo orang toewanja lantas lamar sama nona. Berkali-kai dia soeda tanja saia dan saia poenja baba, apa taksiran bisa dapet engga kaloe ia minta sama nona."


Bok-hiang djadi kaliatan seperti orang kapoe-toesan daja tatkalah dapet denger itoe bitjara. 

